1. 晏子使楚           【戰國《晏子春秋》】
晏子使楚，楚人以晏子短，為小門于大門之側而延晏子。
晏子不入，曰：「使狗國者，從狗門入；今臣使楚，不當從此門入。」儐者更道，從大門入。
見楚王。王曰：「齊無人邪？使子為使。」
晏子對曰：「齊之臨淄三百閭，張袂成蔭，揮汗成雨，比肩繼踵而在，何為無人？」
王曰：「然則何為使子？」
晏子對曰：「齊命使，各有所主。其賢者使使賢主，不肖者使使不肖主。嬰最不肖，故宜使楚矣。」

王視晏子曰：「齊人固善盜乎？」晏子避席對曰：「嬰聞之，橘生淮南則為橘，生于淮北則為枳，葉徒相似，其實味不同。所以然者何？水土異也。今民生長于齊不盜，入楚則盜，得無楚之水土使民善盜耶？」
2. 御者妻       【戰國《晏子春秋》】
晏子為齊相。出，其御之妻，從門間闚其夫。
其夫為相御，擁大蓋，策駟馬；意氣揚揚，甚自得也。
既而歸，其妻請去。
夫問何故。
妻曰：「晏子長不滿六尺，身相齊國，名顯諸侯；今者妾觀其出，志念深矣，常有以自下者。今子長八尺，迺為人僕御，然子之意，自以為足，妾是以求去也。」
其後，夫自抑損。晏子怪而問之，御以實對，晏子薦以為大夫。

